
Kjære veljar! 

Ullensvang Arbeidarparti vil utvikla heile kommunen og skapa trygge og levande lokalsamfunn 
med gode og desentraliserte velferdstenester, attraktive arbeidsplassar og framtidstru. Vi vil ta 
vare på fellesskapet, naturressursane og verdiane som er skapte gjennom generasjonar, 
samstundes som vi legg til rette for vekst og nye moglegheiter. 

Alle skal ha tilgang til gode helse- og omsorgstenester, trygge barnehagar og skular og eit variert 
bustadtilbod. Samstundes vil vi bruka styrkane våre innan kraft, industri, landbruk og reiseliv til å 
skapa fleire arbeidsplassar og meir lokal verdiskaping. Vi skal vera ein JA-kommune som leitar 
etter løysingar og møter innbyggjarar, frivilligheita og næringslivet med god service og rask og 
føreseieleg sakshandsaming. Vi vil styrkja heiltidskulturen og halda fram som ein av dei fremste 
lærlingkommunane i landet. 

Vi vil arbeida for trygge vegar og gode samband, ta vare på naturen og kulturarven og sikra gode 
vilkår for frivilligheita, idretten og kulturlivet. Gjennom samarbeid, fellesskap og ansvarleg 
forvalting skal vi gjera Ullensvang til ein endå betre kommune å bu, arbeida og leva i. 

Godt val! 

 
 

Helse og omsorg 

Arbeidarpartiet vil arbeida for gode helse- og omsorgstenester i alle livsfasar og i alle delar av 
kommunen. Innbyggarar med behov for pleie og omsorg skal raskt få eit tilpassa tilbod, anten 
heime, i omsorgsbustad eller på sjukeheim. Vi skal sikra full legedekning, ei god legevaktteneste 
og gode tenester innan rus og psykisk helse. 

Omsorgstrappa, med tilpassa heimebaserte tenester, står sentralt i politikken vår. Vi skal òg sikra 
gode bufellesskap og bustader for innbyggarar med nedsett funksjonsevne. Førebygging framfor 
reparasjon skal vera eit grunnleggjande prinsipp i helse- og omsorgstenestene. 



Ullensvang Arbeidarparti går til val på å: 

●​ vidareføra satsinga på gode aktivitets- og kulturtilbod for eldre 
●​ støtta frivillige lag og organisasjonar som skapar aktivitet og møteplassar for eldre 
●​ arbeida for å styrkja lokalsjukehuset 
●​ sikra full legedekning og ei god legevaktteneste 
●​ arbeida for ein heiltidskultur og sikra at helse- og omsorgstenestene har nok kvalifiserte 

tilsette 
●​ leggja til rette for gode, desentraliserte jordmor- og helsesjukepleiartenester 
●​ ikkje privatisera velferdstenestene 
●​ arbeida for å styrkja barne- og ungdomspsykiatrien 
●​ vidareføra og styrkja kreftomsorga 
●​ arbeida for eit demensvennleg samfunn 
●​ ta i bruk alle sjukeheimsplassane våre 
●​ leggja til rette for omsorgsbustader og rusta opp kommunale bustader 
●​ sikra gode rehabiliterings- og avlastingstilbod og god oppfølging av pårørande med store 

omsorgsoppgåver 
●​ satsa på velferdsteknologi som styrkjer tilboda heime og på institusjon, og som gjev den 

enkelte større fridom og meistring i eige liv 
●​ sikra gode aktivitets- og kulturtilbod på institusjonane våre 
●​ satsa på sunn og næringsrik mat på institusjonane våre 
●​ arbeida for eit heilskapleg tannhelsetilbod i kommunen 
●​ sikra gode dag- og aktivitetstilbod for menneske som ikkje kan delta i ordinært arbeidsliv 

 
 
 
 
 
 
 
 
 
 
 
 
 
 
 
 
 
 

Oppvekst og utdanning 



Ullensvang kommune skal vera ein trygg, god og attraktiv kommune å veksa opp i. Barn og unge 
skal bli sett, oppleva meistring og få utvikla evnene sine i inkluderande barnehagar og skular. Vi 
skal satsa på tidleg innsats, tilpassa opplæring og trygge fellesskap med nulltoleranse for 
mobbing. 

Vi vil halda fram med å rusta opp skular, barnehagar, leikeplassar og idrettsanlegg. Den 
vidaregåande skulen skal ha eit breitt og attraktivt utdanningstilbod som møter interessene til 
elevane og kompetansebehova i regionen. 

Ullensvang Arbeidarparti går til val på å: 

●​ sikra trygge og inkluderande oppvekstmiljø med nulltoleranse for mobbing 
●​ sikra god grunnbemanning i barnehagar og skular 
●​ satsa på tidleg innsats og tilpassa opplæring 
●​ vera ein garantist for at fysiske lærebøker framleis skal ha ein sentral plass i skulen 
●​ sikra gode og inkluderande barnehagar og skular der alle får utvikla evnene sine 
●​ arbeida mot barnefattigdom og sikra at alle barn kan delta i aktivitetar og fellesskap 
●​ sikra ei aktiv og god SFO-ordning som fremjar inkludering og integrering 
●​ leggja til rette for fysisk aktivitet i barnehage, skule og SFO 
●​ sikra god symjeopplæring og gjera god bruk av dei mange bassenga våre 
●​ byggja ut Odda folkebad og halda badet ope gjennom heile sommaren 
●​ arbeida for gratis barnehage og SFO 
●​ leggja til rette for gode leikeplassar i heile kommunen og støtta lokale initiativ til 

opprusting og vedlikehald 
●​ prioritera vedlikehald av skular og barnehagar 
●​ renovera Odda barneskule og Eitrheimsvågen barnehage 
●​ sikra at tilsette i barnehage og skule får nødvendig etter- og vidareutdanning 
●​ arbeida for eit breitt og attraktivt linjetilbod ved den vidaregåande skulen 
●​ arbeida for eit rimeleg hybeltilbod for lærlingar og elevar 
●​ sikra ungdom trygge og gode møteplassar og rusta opp fritids- og idrettsanlegga våre 
●​ arbeida for å renovera Oddahallen 
●​ støtta arrangement der ungdom frå heile kommunen kan møtast, som 16. 

mai-arrangementet i Kinsarvik 
●​ stilla krav om bruk av lærlingar der det er relevant ved kommunale innkjøp og anbod 
●​ opna fleire offentlege bygg for aktivitet utanom ordinær opningstid 
●​ vidareføra Ungjobb 

 

 

 

 
 
 

Næring og arbeidsliv 



Ullensvang Arbeidarparti vil ha ein offensiv og profesjonell kommune i næringslivssaker. Vi skal 

lytta til næringslivet og følgja utviklingsprosjekt tett opp. Vi har vist at vi stiller opp når 

næringslivet møter ekstraordinære utfordringar, og vil framleis arbeida for løysingar som sikrar 
arbeidsplassar og verdiskaping. 

I Ullensvang skal berekraftig reiseliv skapa lokale verdiar og arbeidsplassar. Samstundes står 
industrien vår framfor store moglegheiter. Smelteverka gjennomgår omfattande investeringar og 
utvidingar, og Arbeidarpartiet vil aktivt leggja til rette for vidare satsing på kraftforedlande industri, 
både lokalt og nasjonalt. Vi skal arbeida for auka produksjon, fleire arbeidsplassar og betre 
konkurransekraft. 

Ullensvang har eit mangfald av små og mellomstore bedrifter som skapar aktivitet og 
arbeidsplassar i heile kommunen. Vi vil leggja til rette for at desse kan veksa og utvikla seg 
vidare, samstundes som vi arbeider for etablering av nye verksemder og arbeidsplassar. 

Ullensvang Arbeidarparti går til val på å: 

●​ leggja til rette for vidare utvikling av dei kraftforedlande industriverksemdene i kommunen 
●​ satsa på ny industri basert på rein og kortreist kraft 
●​ leggja til rette for bruk av hydrogen og andre utsleppsfrie løysingar i industri og 

samferdsle 
●​ vera ein aktiv støttespelar for gründerar og nye verksemder 
●​ leggja til rette for verdiskaping og nye arbeidsplassar i heile kommunen 
●​ sikra rask og føreseieleg handsaming av reguleringsplanar og byggjesaker 
●​ arbeida for eit betre kollektiv- og rutetilbod som styrkjer både reiselivet og lokalsamfunna 
●​ leggja til rette for auka hotell- og overnattingskapasitet 
●​ utvikla Folgefonna som eit berekraftig reisemål og arbeida for etablering av eit attraktivt 

velkomstsenter 
●​ vidareutvikla Trolltunga, Dronningstien, Buførevegen og Munketrappene som sterke 

reisemål, med god og berekraftig besøksforvalting 
●​ halda fram utviklinga av Odda sentrum og Smelteverkstomta som eit attraktivt sentrum 

for bustad, handel, næring, kultur og gode møteplassar 
●​ arbeida for fleire statlege og fylkeskommunale arbeidsplassar i Ullensvang 
●​ vidareføra næringsfondet som eit viktig verkemiddel for etablering, utvikling og nye 

arbeidsplassar 
●​ arbeida for nye og attraktive næringsareal i fleire delar av kommunen 
●​ samarbeida med Oddaprodukt om fleire tilrettelagde arbeidsplassar og tiltak som gjev 

fleire moglegheit til å delta i arbeidslivet 

 

 

 

 
 



 
 
 
 
 

Kraft og industri 

Krafta er grunnlaget for mykje av verdiskapinga i Ullensvang. Ullensvang Arbeidarparti arbeider 
difor målretta for å forsvara kraftinntektene våre. Desse inntektene er lokalsamfunnet si 
rettmessige godtgjersle for naturverdiane vi har gitt frå oss gjennom regulerte vatn, utbygde 
vassdrag, nedbygde fossar og andre store naturinngrep. 

Ullensvang Arbeidarparti vil halda fram samarbeidet med Landssamanslutninga for 
vasskraftkommunar (LVK) for å sikra lokale rettar og inntekter. Vi kan ikkje akseptera at dei mest 
verdifulle kraftanlegga skattar minst, eller at nye kommisjonar og utval føreslår å svekkja 
inntektene til kraftkommunane. Ein større del av verdiskapinga frå naturressursane våre må 
koma lokalsamfunnet til gode. 

Vi vil arbeida for å få på plass ny kraftleidning og nødvendig nettkapasitet til Odda. Utan 
tilstrekkeleg nettkapasitet står store industri- og næringsprosjekt på vent, og arbeidsplassar og 
investeringar kan gå tapt til andre regionar. Difor krev vi ein forpliktande plan frå Statnett for 
utbygging av nødvendig nettkapasitet. Ullensvang Arbeidarparti vil arbeida for at framtidige 
industri- og kraftprosjekt vert realiserte i Ullensvang og skapar lokale arbeidsplassar og verdiar. 

Ullensvang Arbeidarparti går til val på å: 

●​ arbeida for at maksimumsgrensa for verdsetjing av kraftanlegg ved utskriving av 
eigedomsskatt vert fjerna 

●​ arbeida for ny kraftleidning og tilstrekkeleg nettkapasitet til Odda 
●​ seia nei til svekking av dei kraftrelaterte inntektene til kraft- og vertskommunane 
●​ seia nei til nye utanlandskablar som fører til høgare kraftprisar for folk og industri 
●​ sikra offentleg eigarskap og nasjonal kontroll over kraftressursane 
●​ arbeida for gode og føreseielege ordningar for CO₂-kompensasjon til industrien 
●​ arbeida for konkurransedyktige kraftprisar og tilstrekkeleg tilgang på kraft til industrien 
●​ oppretthalda og styrkja støtta til industriprosjekt som utviklar grøn og utsleppssvak 

produksjon 
●​ vidareutvikla konkurransefortrinnet industrien vår har gjennom rein vasskraft og 

klimavenleg produksjon 
●​ arbeida for å realisera Hardanger Hydrogen Hub i samspel med industriutviklinga i Odda 

og Tyssedal 

 

 
 



 
 
 
 
 
 
 
 

Frukt, landbruk, skogbruk og havbruk 

Landbruket er ein av berebjelkane for busetnad, arbeidsplassar og verdiskaping i Ullensvang. 
Det held kulturlandskapet i hevd, produserer mat og skapar verdiar også for reiselivet. Som 
Noregs største fruktkommune har Ullensvang eit særleg ansvar for å vidareutvikla frukt- og 
sidernæringa og styrkja Hardanger som ein leiande region for norske kvalitetsprodukt. 

Vi vil leggja til rette for ei sterk og framtidsretta frukt- og husdyrnæring i heile kommunen. 
Landbruket må ha gode og føreseielege rammevilkår som sikrar lønsemd, investeringar og 
vidare drift på små og mellomstore bruk. Vi skal òg støtta opp om forsking, fagmiljø og utvikling 
av nye produkt og næringar baserte på lokale ressursar. 

Skogen representerer store naturressursar og eit viktig grunnlag for lokal verdiskaping. Vi vil 
leggja til rette for aktiv og berekraftig skogforvalting. Havbruket skapar arbeidsplassar, 
matproduksjon og verdiar langs Hardangerfjorden. Vidare utvikling må skje på ein berekraftig 
måte, med strenge krav til miljø, fiskevelferd og omsynet til fjorden. 

Ullensvang Arbeidarparti går til val på å: 

●​ byggja opp under og marknadsføra Ullensvang som Noregs leiande frukt- og 
siderkommune 

●​ sikra landbruket tilgang til kompetente fagmiljø og god og effektiv rådgjeving 
●​ støtta forsking og utvikling i samarbeid med fagmiljøa innan frukt, sider og landbruk 
●​ vidareutvikla frukt- og sidernæringa og stimulera til fleire lokale kvalitetsprodukt baserte 

på frukt, kjøt og mjølk 
●​ sikra at landbruket kan søkja kommunale næringstilskot på lik linje med andre næringar 
●​ arbeida for aktiv drift og hindra at landbrukseigedomar vert gjorde om til reine 

fritidseigedomar 
●​ styrkja samarbeidet mellom landbruket, frukt- og sidernæringa og reiselivet 
●​ leggja til rette for ei berekraftig havbruksnæring som skapar lokale arbeidsplassar og tek 

miljøutfordringane på alvor 
●​ leggja til rette for aktiv skogkultur og berekraftig bruk av skogressursane 
●​ leggja til rette for berekraftig bruk av utmarksressursane gjennom mellom anna beite, 

jakt, fiske og lokal matproduksjon 

 

 



 
 
 
 
 
 

Samferdsel og beredskap 

Ullensvang Arbeidarparti vil arbeida for trygge skule- og arbeidsvegar og eit samferdsletilbod 
som innbyggjarane, næringslivet, reiselivet og eksportindustrien kan stola på. Vi vil prioritera 
rassikring, betre framkome og trygge samband internt i kommunen og regionen. Gode vegar, 
ferjesamband og kollektivtilbod er avgjerande for desentralisert busetnad og levande 
lokalsamfunn. 

Vi skal sikra godt vedlikehald av kommunale vegar og halda fram satsinga på asfaltering. 
Samstundes skal vi vera ein tydeleg pådrivar for betre og sikrare hovudsamband mot Bergen og 
Oslo og eit kollektivtilbod som bind kommunen betre saman. Vi vil òg styrkja den lokale 
beredskapen og sikra at kommunen er godt rusta til å handtera ras, flaum, ekstremvêr og andre 
uønskte hendingar. 

 

Ullensvang Arbeidarparti går til val på å: 

●​ arbeida for ein poll-til-poll-tunnel mellom Jondal og Odda 
●​ arbeida for betre standard, rassikring og framkome på viktige riks- og fylkesvegar i heile 

kommunen 
●​ arbeida for ei betre vegløysing ved Låtefoss og gjennom Oddadalen 
●​ arbeida for ein trygg og framkomeleg veg mellom Kinsarvik og Hardangerbrua utan 

kolonnekøyring og langvarig lysregulering 
●​ arbeida for realisering av E134 med lang tunnel under Haukelifjell og arm til Bergen 
●​ arbeida for å styrkja ferjetilbodet mellom Jondal og Tørvikbygd, med hyppigare avgangar, 

større kapasitet og nattferje 
●​ arbeide for å oppretthalda tilfredsstillande ferjesamband i kommunen 
●​ arbeida for eit turistbåttilbod i Sørfjorden 
●​ arbeida for eit godt og korresponderande kollektivtilbod internt i kommunen og til viktige 

reisemål utanfor kommunen 
●​ sikra god beredskap for brøyting og vintervedlikehald av kommunale vegar 
●​ styrkja den lokale beredskapen og sikra god førebuing for ras, flaum, ekstremvêr og 

andre uønskte hendingar 
●​ sikra gode rammevilkår for brann- og redningstenesta i heile kommunen 
●​ etablera brannstasjonar som stettar dagens krav 
●​ halda fram satsinga på vedlikehald og asfaltering av kommunale vegar 

 



 
 
 
 
 
 

 

 
 
 
 
 
 
 
 
 

Kultur, idrett, natur, klima og miljø 

Ullensvang skal vera ein levande kulturkommune med eit mangfald av aktivitetar og opplevingar i 
heile kommunen. Frivillige lag og organisasjonar skapar fellesskap, aktivitet og gode 
møteplassar og skal ha gode vilkår. Vi vil ta vare på kulturarven vår og leggja til rette for vidare 
utvikling innan kultur, idrett og friluftsliv. 

Ullensvang har store og verdifulle natur- og friluftsområde. Vi skal forvalta desse på ein 
berekraftig måte og ta vare på naturmangfaldet for framtidige generasjonar. Klima- og 
miljøomsyn skal vera ein naturleg del av kommunen sine avgjerder og investeringar. 

Ullensvang Arbeidarparti går til val på å: 

●​ arbeida tett med dei to fjellstyra for å sikra fjellrettane og leggja til rette for jakt, fiske og 
friluftsliv i heile kommunen, til beste for innbyggjarane 

●​ støtta opp om initiativet til å etablera ei fjellstyreordning for Folgefonna statsallmenning, 
slik at rettane vert forvalta lokalt 

●​ arbeida for eit regelverk og ein praksis som tillèt nødvendig motorferdsel i forvaltinga og 
utøvinga av dei lokale bruksrettane på Hardangervidda 

●​ forvalta nasjonalparkane og verneområda våre slik at naturverdiane vert tekne vare på, 
samstundes som områda er ressursar for lokalsamfunna 

●​ ta vare på kulturminne og kulturmiljø, med særleg merksemd på fruktdyrkinga og 
industrien som har forma kommunen 

●​ vera ein aktiv støttespelar for frivillige lag og organisasjonar og vidareutvikla 
frivilligsentralane 

●​ samarbeida med idrettsrådet om å utvikla idrettsanlegga våre og løyva tre millionar 
kroner årleg til dette arbeidet 

●​ seia nei til vindkraftanlegg i Ullensvang kommune 



●​ arbeida for ein meir miljøvenleg kommunal bilpark og reduserte utslepp frå kommunen si 
eiga verksemd 

●​ vidareutvikla arbeidet med det freda klyngetunet på Aga 
●​ støtta opp om initiativa til å etablere Pilgrimssenter i Røldal og Saft og sidersenter på 

Lofthus 
●​ utvikla Ullensvang som ein leiande kulturkommune og støtta festivalar, marknader og 

andre kulturarrangement i heile kommunen 
●​ prioritera samarbeidet med Kraftmuseet, Røldal bygdemuseum og Hardanger og Voss 

museum 
●​ ta vare på naturmangfaldet, unngå unødvendig nedbygging av verdifull natur og leggja 

klima- og miljøomsyn til grunn for kommunal planlegging 
●​ arbeida systematisk for å redusera energibruken og klimagassutsleppa frå kommunale 

bygg og anlegg 

 

 
 
 
 

Bustadpolitikk 

Ein trygg og tenleg bustad er grunnleggjande for velferd, livskvalitet og busetnad. Ullensvang 
Arbeidarparti vil leggja til rette for fleire bustader i heile kommunen, slik at unge kan etablera seg, 
familiar kan flytta hit og eldre kan bu trygt og godt. Vi vil samarbeida med private utbyggjarar og 
nytta kommunen sine verkemiddel aktivt for å skapa eit variert bustadtilbod. 

Ullensvang Arbeidarparti går til val på å: 

●​ vidareføra målet om å leggja til rette for bygging av minst 50 nye bueiningar årleg 
●​ samarbeida med private utbyggjarar om bustadområde i ulike delar av kommunen 
●​ hjelpa unge inn på bustadmarknaden, mellom anna gjennom aktiv bruk av 

startlånsordninga 
●​ sikra eit variert bustadtilbod tilpassa ulike behov, livsfasar og økonomiske føresetnader 
●​ leggja til rette for fleire tilgjengelege og aldersvennlege bustader 
●​ vera positive til spreidd bustadbygging der det ligg til rette for det, slik at fleire kan busetja 

seg i heimbygda 
●​ arbeida for fleire attraktive utleigebustader i heile kommunen 

 
 
 
 

Kommunen som arbeidsgjevar og organisasjon 



Ullensvang kommune skal vera ein attraktiv og ansvarleg arbeidsgjevar med kompetente 
medarbeidarar, godt arbeidsmiljø og ein sterk heiltidskultur. Dei tilsette er den viktigaste 
ressursen vår for å levera gode tenester til innbyggjarane. Vi skal leggja til rette for fagleg 
utvikling, god leiing og eit godt samarbeid mellom tilsette, tillitsvalde og politisk leiing. 

Kommunen skal vera ein effektiv og løysingsorientert organisasjon som møter innbyggjarar, 
frivillige og næringsliv med respekt, god service og rask og føreseieleg sakshandsaming. Vi skal 
ta i bruk ny teknologi og nye arbeidsmåtar der dette kan gje betre tenester og frigjera tid til dei 
viktigaste oppgåvene. 

Ullensvang Arbeidarparti går til val på å: 

●​ styrkja heiltidskulturen og arbeida for at fleire får heile og faste stillingar 
●​ arbeida aktivt for å rekruttera og behalda kvalifiserte medarbeidarar 
●​ styrkja rekrutteringa og arbeida for å redusera behovet for vikarbyrå 
●​ leggja til rette for fagleg utvikling, etter- og vidareutdanning for dei tilsette 
●​ sikra eit godt arbeidsmiljø og arbeida systematisk for å redusera sjukefråværet 
●​ vidareutvikla det gode samarbeidet med tillitsvalde og vernetenesta 
●​ sikra minst 30 lærlingplassar i Ullensvang kommune og halda fram som ein av dei 

fremste lærlingkommunane i landet. 
●​ vera ein JA-kommune som leitar etter løysingar, møter innbyggjarar, frivilligheita og 

næringslivet med god service og sikrar tilbakemelding og løysingsorienterte svar innan 
rimeleg og lovfesta tid 

●​ ta i bruk digitalisering og ny teknologi som gjev betre tenester og ein meir effektiv 
kommune 

●​ leggja til rette for desentraliserte kommunale arbeidsplassar der det er tenleg 
●​ ha ein effektiv administrasjon og nytta fellesskapet sine ressursar på ein ansvarleg måte 

